
	PLAN RADIONICE

	Tema:  KAKO DA PODRŽIM SVOJE DIJETE U VRTIĆU
	Cilj:   Podstaći učesnice da prepoznaju važnost svoje uloge u vaspitno-obrazovnom procesu đeteta, a u partnerstvu sa vrtićem

	Vremenski okvir - trajanje
	Aktivnost
	Opis aktivnosti

	5min.
	Dobrodošlica
	Trenerica će učesnicima poželjeti dobrodošlicu. Slijedi predstavljanje

	15min.
	Aktivnost: Reci mi rukama kako se osjećaš

	Sve učesnice treba podijeliti u parove tako da sjede jedna preko druge, a dovoljno blizu da bi mogle da se dodiruju po rukama do lakata. Osoba u paru započinje igru tako što zatvara oči i žmureći dodiruje osobu preko puta sebe (njene prste, nakit, mišiće, odjeću/rukave) pokušavajući da joj prenese neku emociju (tugu, radost, zabrinutost, zbunjenost, samoću itd) koju je prethodo zamislila. Nakon 2 min. druga osoba u paru ponavlja isto trudeći se da prenese svoju zamišljenu emociju.  Nakon igre učesnice jedna drugoj saopštavaju koju su emocije htjele da prenesu, tj. utvrđuje se da li je doživljaj bio tačan. Diskusija zatim ide u pravcu sljedećih pitanja: Koliko je bilo teško prenijeti neku emociju?; Da li bi bilo lakše da pogodite o kojoj emociji je riječ da ste mogli da vidite lice i ukupno tijelo druge učesnice?, Šta vas je još ometalo da utvrdite o kojoj emociji je riječ?, Šta vam je bio jasan znak prepoznavanja neke emocije?, Da li je bilo lakše prenositi emociju ili pogađati o kojoj emociji je riječ? itd., kako bi im se ukazalo da je teško procijeniti osjećanja i potrebe drugog ukoliko verbalno ne razgovaramo o tome. Tako je teško i vaspitačima/učiteljima da znaju kako se roditelji osjećaju u različitim situacijama povodom svog đeteta ukoliko o tome otvoreno ne razgovaraju sa njima.

	30min.
	Aktivnost: Slagalica
	Učesnice su podijeljene u grupe po 5 članova (ostale mogu biti posmatrači). Za svaku grupu je pripremljen set kvadrata. Svaki set sastoji se od 5 koverata koji sadrže dijelove od kojih se mogu napraviti kvadrati. Svaki član grupe dobija po jedna koverat. Naglasiti da ih ne otvaraju dok ne dobiju znak da to učine. Slijedi instrukcija: Svaka osoba ima koverat u kome su dijelovi za formiranje kvadrata. Zadatak grupe je da formira 5 kvadrata iste veličine. Zadatak je gotov kada svi članovi imaju gotov kvadrat ispred sebe. Tokom rada postoje pravila: Nije dozvoljeno govoriti sa ostalim članovima grupe, ne smiju se uzimati dijelovi ostalih članova grupe, dijelovi se mogu samo dodati osobi sa desne strane ili staviti na sredinu i mogu se uzimati samo dijelovi koji su na sredini.
Napomena: Slagalica je takva da postoji samo jedna mogućnost da se slože svih 5 kvadrata, tj. ukoliko je svako spreman da drugome ustupi svoj dio. Kada završe (ili po isteku vremena predviđenog za rad) slijedi evaluacija. Diskusija ide u pravcu sljedećih pitanja:  Da li su se pridržavali pravila?, Šta ste radili?, Neki od vas u imali samo jedan dio slagalice, Da li je neko to primijetio?, Kako su se oni osjećali?, Kako je bilo sarađivati bez verbalne komunikacije?, Što je pomagalo/koje ponašanje?, Što nije?, Da li možemo doći do cilja ukoliko ne sarađujemo?, Da li mislite da i vaše dijete može biti uspješno ukoliko ne sarađujete i razgovarate sa vaspitačem/učiteljem koji je stručan za obavljanje vaspitno-obrazovnog procesa? itd.

	25min.
	Aktivnost: Nekada je lakše, a  nekada teže


	Aktivnost se nastavlja tako što sve učesnice ustanu i kreću se po slobodnom nahođenju po radnoj sobi i međusobno razgovaraju. Na znak trenerice, koji može biti zvuk pištaljke, pljesak rukama ili neka dogovorena riječ koju kazuju itd.) svi staju u mjestu, a osobu koja se zatekla preko puta nje pogledaju pravo u oči i ne govore ništa. Takav stav traje 15-30 sekundi, a igra se opet nastavlja na dogovoreni/isti znak. Nakon što svaka učesnica ima priliku da neverbalnu poruku pošalje prema njih 5-7, igra se nastavlja na isti način, s tim da na dogovoreni znak sada svaka učesnica gledajući drugu pravo u oči izgovara jednu od rečenica koja ukazuje na njen identitet, kao npr.: Ja sam Arijeta, Ja imam 29 godina, Ja imam smeđu kosu, Ja imam troje đece itd.  Kada ona to izgovori, osoba preko puta nje izgovara svoju rečenicu koja je identifikuje. Nakon igre učesnice se vraćaju na svoja mjesta i diskutuju sa trenericom o sljedećim pitanjima: Da li vam je bilo lakše da saznate nešto o učesnici preko puta vas dok ste se samo gledale bez izgovaranja rečenice ili kada ste čuli nešto od nje?, Šta vas je ometalo da saznate više?, Sa kojim osobama vam je bilo lakše dok ste se gledali iako nijeste ništa izgovarale? itd. kako bi se ukazalo na činjenicu da nepotpuna komunikacija pored toga što je teška, često nam ne kaže mnogo ili nam kaže pogrešno o osobi preko puta sebe. Takođe, komuniciranje sa osobama koje znamo od ranije je lakše, nego uspostavljanje prvih kontakata, pa svako dalje komuniciranje biva lakše sa vaspitačem ili učiteljem kako vrijeme prolazi.  

	10min.
	Aktivnost: svome đetetu želim...
	Učesnici razgovaraju što bi voljeli da se promijeni ili poboljšta kod njihovog đeteta; Zašto bi to voljeli? i Kako će to uspjeti uz podršku vaspitača? Pronalaze one koji slično misle i iskazuju. Cilj je da se sagleda da svaka od učesnica ima želju da nešto poboljša kod svog đeteta, a da se to može pokrenuti uz pomoć komunikacije sa vaspitačem kojem će se obratiti za savjet ili podršku. 

